
Nafarroako Gobernuak 1,2 milioi € inguruko inbertsioa egin du, dagoeneko, iazko uholdeek Urdazubin eragin zituzten kalteak konpontzeko
Amelia Salanueva eta Begoña Sanzberro kontseilariak konponketa lanak ikusten izan dira, gaur eguerdian

Ostirala, 2008ko maiatzaren 2a. Nafarroako Gobernuak, Toki Administrazioko Departamentuaren eta Landa Garapen eta Ingurumen Departamentuaren bidez, 1,18 milioi €-ko inbertsioa egin du, azkeneko urtean, 2007ko maiatzeko uholdeek Urdazubiko toki azpiegituretan eragin zituzten kalteak konpontzeko.
Dagoeneko egin dituzten lanez gain, Urdazubiko Udalak finantzaketa gehigarria eskatu du, 3,9 milioi euroko lanak egiteko. Zenbateko horretatik, 3,2 milioi € N-121-B errepideko Dantxarineko zeharbidea urbanizatzeko dira. Nafarroako Gobernua 3 milioi euroko laguntza emateko aukera aztertzen ari da. Zehazki, 2 milioi € Toki Administrazioko Departamentuak emanen lituzke, 2005-2008ko azpiegituren planaren baitan, eta milioi 1 €, berriz, Herri Lan, Garraio eta Komunikazio Departamentuak. 
Amelia Salanueva Murguialday Toki Administrazioko Departamentuko kontseilaria eta Begoña Sanzberro Iturriria Landa Garapen eta Ingurumen Departamentuko kontseilaria Urdazubin izan dira, gaur eguerdian, dagoeneko eginda dauden lanak ikusten. Gainera, tokiko agintariekin hitz egin dute, egiteko dauden inbertsioei buruz. Gogoan izan behar dugu, gainera, egunotan Urdazubiko festak direla. Bisitaren ondoren, Salanueva eta Sanzberro kontseilariak, Santiago Villarés Otheguy Urdazubiko alkatea, Udalbatzako beste kide batzuk, eta Urdazubi inguruko herrietako toki agintariak (Nafarroakoak zein Frantziakoak) bazkaltzera joan dira. 
2007ko maiatzeko uholdeak eta dagoeneko egin dituzten inbertsioak


Jakina denez, 2007ko maiatzeko lehenengo astean uholdeak izan ziren Nafarroako zenbait herritan, batez ere iparraldean. 2007 maiatzaren 16an, berriz, Foru Lege bat onartu zuten. Bertan, uholdeen ondorioz kalteak jasan zituztenentzako laguntzak xedatu zituzten, eta 5,1 milioi euroko mailegua eman zuten, beharrizanak asetzeko,Toki Administrazioko Departamentuari dagokionez. 


Zentzu horretan, Nafarroako Gobernuak eta Urdazubiko Udalak hitzarmena sinatu zuten. Hain zuzen ere, 1.051.956 euroko diru laguntza hitzartu zuten, toki azpiegiturak konpontzeko. Uholdeek eragindako kalteak konpontzeko lanak “Construcciones Bengoetxea S.L.” enpresari esleitu zizkioten, eta dagoeneko amaituta daude. 


Bestalde, Landa Garapen eta Ingurumen Departamentuak 133.208,54 euroko laguntza eman zion, 2007an, Urdazubiko Udalari. Hain zuzen ere, maiatzeko ekaitz eta uholdeen eraginez kalteak jasan zituzten nekazaritza erabilerako azpiegitura publikoak konpontzeko diru laguntza izan zen. 


Konponketa lanak honako paraje hauetan egin zituzten, batik bat: Donpedrorena, Putikoneko, Maskoneko Borda eta Berroberriko Bordan. Funtsean, bideak konpondu, etxaldeak garbitu, eta uholdeen eraginez kalteak jasan zituzten azpiegituren oinarrizko funtzionaltasuna berreskuratzeko lanak egin zituzten. 
Nafarroako Gobernuak Urdazubin aurreikusi dituen beste inbertsio batzuk, uholdeekin zerikusirik ez dutenak 


Nafarroako Gobernuak beste lan batzuk egiteko diru laguntzak ere eman dizkio (edo aurki emanen dizkio) Urdazubiri. Aipaturiko laguntzen xedeak honako hauek dira, hain justu: Alberdi auzoan arazketa sareak berritzea, eta Azkain eta Gantxenea baserrietako sarbideak egokitzea (398.537 euroko aurrekontua); eta Urdazubiko eta bertako auzoetako hornidura sistemaren zati bat berritzea (267.282 euroko inbertsioa). Azkeneko inbertsioari dagokionez, honako hauek eginen dituzte: hargune berri bat (Otxondotxiki iturburuan), dagozkion hodiak, etorkizunean ura Alberdi auzora bideratzeko kutxeta, eta Urdazubi eta Landibarko gaur egungo ur-biltegietarako harguneak. 

Era berean, Urdazubiko Udalak hobekuntza egin ditu udaletxearen antolamenduari dagokionez, lehenengo solairuan artxibo eta bulego guneak sortzeko eta loturarik gabeko sarrera bat egokitzeko. Guztizko aurrekontua 41.484 eurokoa izan da.

